
Redaksioneel

Lesersopname van die Tydskrif

Eerstens ’n baie hartlike dank aan elke leser wat horn die 
moeite getroos het om aan ons terugvoering te gee oor die 
Tydskrif. Die redaksionele komitee is baie bewus van die 
feit dat enige tydskrif in die eerste piek sy lesertal tevrede 
moet stel binne die doelwitte wat hy vir homself stel. Ons 
wil dus wetenskaplike publikasies in Afrikaans bevorder 
op so ’n wyse dat die Tydskrif ook leesbaar is vir die lede 
van ons Fakulteit. Ons grootste beperking in dié opsig is 
die diversiteit van die Wetenskap, en dus van ons lede. ’n 
Bioloog sal nie noodwendig belangstel in ’n wiskundige 
artikel nie, en ’n plantkundige in ’n hoogs tegniese 
ingenieursartikel nie, daarom die opname om te probeer 
bepaal hoe ons die leesbaarheid van die Tydskrif kan 
verhoog.

Die respons op die vraeboog was ±15%, wat heeltemal 
aanvaarbaar is, en geluk aan lede van die Afdeling 
Geneeskunde wat die meeste vraelyste teruggestuur het. In 
die algemeen kan gesê word dat meer as 75% lesers voel 
dat die voorkoms, inhoud en aktualiteit en gehalte van 
artikels in die Tydskrif uitstekend of goed is. Dit is 
voorwaar verblydend en motiverend vir die komitee. Ons 
sal hard werk om dit vir die ander 25% meer aanvaarbaar

te maak. Die oorgrote meerderheid lesers sou graag meer 
populêr-wetenskaplike artikels in die Tydskrif wou sien, 
asook inligting oor navorsingsmetodiek en statistiese 
metodes. Hieraan word reeds dringend aandag gegee. Dit 
is ook duidelik dat die geringe veranderinge in die kleur en 
uitleg byval vind, en ons sal daarop voortbou. Die 
leesbaarheid van die Tydskrif is laag vir die navorsings- en 
oorsigartikels (11 -30%), dog goed vir al die ander artikels 
(>30%) indien ons in ag neem dat ons Fakulteit uit ses 
afdelings bestaan.

Die kommentaar van elke leser is intensief bestudeer, 
en ons het gewis baie daaruit kon leer. Noodwendig sal ons 
nie al die probleme kan oplos of reg kan laat geskied aan al 
die kritiek nie. W aama ons wel streef, is om die Tydskrif 
beter te maak vir elke leser. Dit is goed om te vemeem dat 
verreweg die meeste van u egter so voel: “Die behoud van 
die Tydskrif as ’n multidissiplinêre Afrikaanse wetenskap- 
tydskrif is baie belangrik” . Dit maak die voortgesette 
publikasie van die Tydskrif ’n uitdaging.

Die voorkoms van droogte in Suid-Afrika

S u id -A frik a  o n d e rv in d  van tyd  to t tyd  e rn s tig e  
droogtetoestande in veral die somerreenvalgebied wat groot 
ontberinge meebring. Droogtetoestande heers feitlik 
voortdurend iewers in Suid-Afrika. Daarby bring die 
vinnige toename in bevolkingsgetalle ’n steeds groter 
w ordende behoefte  aan bv. v o ed se lp ro d u k sie  en 
watervoorsiening mee. Gesien teen dié agtergrond is dit 
noodsaaklik om benewens die bestudering van sulke 
toestande, ook tydruimtelik aandag te gee aan die moontlike 
voorspelling van droogtetoestande.

Om die voorkoms van droogte in Suid-Afrika beter te 
v erstaan , is dit nodig om k o rtlik s  die a lgem ene 
sirkulasiepatroon van die suidelike halfrond te bespreek. 
Die twee globale gordels waarin grootskaalse lugstygings 
en dus reënbringende wolkvorming plaasvind, behels 
eerstens die intertropiese konvergensiesone ten noorde 
van Suid-Afrika (oostewindsirkulasie) en tweedens die 
frontale stelsels (westewindsirkulasie) wat normaalweg 
suid of oor die suidelike dele van die land geleë is. Suid- 
Afrika is tussen hierdie sirkulasiestelsels geleë; dus in ’n 
gebied waar dalende lug (hoëdruktoestande) dominant is. 
Die gevolg is minder wolkvorming en dus minder reën.

Suid-Afrika se somerreengebied ontvang maar ongeveer 
50% van die wêreldgemiddelde van naastenby 1 000 mm 
per jaar.

Die skuinsstand van die aarde se rotasie-as ten opsigte 
van die sonneweg bring mee dat die loodregte bestraling 
vanaf die son oor ’ n periode van een jaar migreer tussen die 
Steenbok- en Kreefskeerkringe. Die gevolg is dat vir die 
periode 23 Maart tot 23 September van elke jaar die son se 
loodregte straling oor die noordelike halfrond geskied en 
die res van diejaar oordie suidelike halfrond. Die uitwerking 
hiervan is dat die globale lugsirkulasiestelsels hierdie 
noord-suid-ossilasie volg met ’n volgagterstand van 
ongeveer een maand. Gedurende die wintermaande is die 
westewindsirkulasie taamlik ver noord geleë en domineer 
dit die weer oor Suid-Afrika. Die frontale stelsels het dan 
hulle impak oor Suidwes-Kaapland waar winterreënval 
aan die orde van die dag is. Verder noord is die 
reënmoontlikhede uiters skraal omdat hoëdruktoestande 
baie sterk ontwikkel is en dalende lug lae humiditeit 
meebring, met gevolglike koue nagte as gevolg van 
aardstraling. Namate die son suidwaarts beweeg, beweeg 
die lugdrukgordels ook suidwaarts, met die gevolg dat die

aanslag van die frontale stelsels oor Suidwes-Kaapland 
verm inder. Gepaard daarm ee begin die oosw aarts 
bewegende hoëdrukseiie suid om die land in piaas van reg 
oor die land beweeg. Die noordeliice helfte van hierdie 
selle met huile kenmerkende antikloksgewyse sirkulasie- 
patroon waai nou in toenemende mate vogbelaaide lug uit 
die suidooste en ooste vanaf die Indiese Oseaan oor Suid- 
Afrika in. Dit i.s veral die suidoostelike en oostelike dele 
van die somerreënstreek wat aanvanklik hierby baat vind 
deurdat die vogtige lug wat ingewaai word toenemend 
onstabiel raak as gevolg van ’n trog van lae druk aan die 
oppervlakte wat oor die sentrale binneland begin ontwikkel. 
Hierdie trog word deels meegebring deur die toenemende 
verhitting van die landmassa. Die eerste deel van die 
somerreënseisoen (September tot Desember) word dus 
gedomineer deur die westewindsirkulasie; in die reel is die 
reënval tydens hierdie deel van die reënseisoen minder 
wisselvallig as gedurende die tweede helfte wat ongeveer 
van middel Desember tot einde Maart strek. Goeie 
reënva lep isodes oor S u id -A frika  w ord gew oonlik  
veroorsaak deur versteurings (in die vorm van grootskaalse 
golffronte, bv. ’n koue of warm front of oostelike golO in 
hierdie stelsels.

Namate die lugdrukgordels (sirkulasiestelsels) verder 
suid beweeg, begin die westewindsirkulasie se invloed op 
die somerreënval afneem en dié van die oostewindsirkulasie 
ten noorde toeneem. Golwe in die oostewindsirkulasie 
voer dan vog in toenemende mate vanuit die trope suidwaarts 
in. Hierdiereënepisodes duurgewoonliketlike dae, vandaar 
die benaming “drie-tot-agt-dae-geelperskereën” gedurende 
Februarie en Maart. Die reënval uit hierdie stelsel is egter 
minder betroubaar as die van die westewindstelsels, en 
gedurende droë jare kan dit feitlik afwesig wees en lei tot 
langdurige droogtetoestande oor die binneland.

Tydens die somerreënseisoen vind daar van tyd tot tyd 
skakeling tussen die ooste- en westewindsirkulasie plaas 
wat uitdrukking vind in die vorm van NW-SO-strekkende 
wolkbande oor die subkontinent. Hierdie wolkbande vorm 
gewoonlik oor die westelike en sentrale dele van die land 
en beweeg dan ooswaarts. Dit is die tipiese patroon tydens 
goeie reënjare. Tydens droe jare is hierdie wolkbande yl en 
die voorkoms daarvan van ’n lae frekwensie. Die wolkbande 
vorm dan meestal oos van die land oor die Indiese Oseaan 
en kry die eilande van die Indiese Oseaan bonormale 
reënval. Hierdie tipiese sirkulasiepatroon tydens droe jare 
word toenemend deur weerkundiges aan die El Nifio- 
verskynsel toegeskryf.

Die El Nino-verskynsel kom voor wanneer ’n gebied 
met bonormale see-oppervlaktemperatuur in die Stille 
Oseaan teenoor die kus van Suid-Amerika ontstaan. Dit 
beslaan ’n groot gebied van derduisende vierkante kilometer 
en kan ’n temperatuur van selfs tot 7 °C bo die normale van 
die see-oppervlakwater behels. El Nino-gevalle wat tot 
sewe jaar duur het ook al voorgekom, alhoewel die leeftyd 
daarvan gewoonlik twee tot drie jaar is. Die teenpool van 
El Nino is La Nina, dit wil sê episodes waar die see-

oppervlaktemperatuur tot ondernormal daal. La Nina- 
episodes word gewoonlik geassosieer met periodes van 
goeie reënval oor Suid-Afrika. Daar was egter al enkele 
reënjare waartydens Suid-Afrika bonormale reënval tydens 
’n El Nifio-episode ontvang het. Dit beteken dus dat El 
Nino nie ten voile verantwoordelik gehou kan word vir 
droogtes in Suid-Afrika nie. Die kwantifisering van El 
Nino geskied deur middel van die Suidelike Os.silasie- 
indeks (SOI). Die SOI word gebaseer op die verskil in 
lugdruk soos gemeet by Darwin en Tahiti, ’n Hoe see- 
oppervlaktemperatuur lei tot ’n lae SOI-indeks. In geheel 
word daar in die literatuur na die El Nino-Suidelike 
Ossilasie-verskynsel as die ENSO-verskynsel verwys. 
Heelwat wetenskaplike publikasies het al oor die ENSO- 
verskynsel die lig gesien. Twee van hierdie publikasies 
word aan die einde hiervan gelys.

Voorspelling van droogte hang saam met langtermyn- 
weervoorspelling. Onlangs is die Suid-Afrikaanse Forum 
vir Langtermynweervooruitskouing (SAFLW) tot stand 
gebring. Benewens langtermynvooruitskouings poog 
hierdie Forum om alle groepe wat hulle in Suid-Afrika met 
hierdie saak besig hou tot samewerking te bring. Tans is die 
volgende groepe lede van SAFLW:

• Klimaat- en Weemavorsingslaboratorium, Universiteit 
van Kaapstad;

• Dinamiese Eksperimentele Maandelikse Vooruitskou- 
ingsgroep, SA Weerburo;

• Meteorologiese Adviserende Navorsingsgroep, 
Universiteit van Pretoria;

• Navorsingsgroep vir Statistiese Klimaatstudies, SA 
Weerburo.

Hierdie inisiatief is in ooreenstemming met die Konvensie 
oor Voorkoming van Verwoestyning in lande wat droogte 
en/of verwoestyning ervaar, spesiaal in Afrika. Sommige 
van die groepe reik maandeliks ’n vooruitskouing uit. Die 
pogings moet egter in hierdie stadium as eksperimenteel 
beskou word. Nogtans het genoemde groepe die afgelope 
twee jaar teen middel Oktober reeds op TV l se Agenda- 
program gedagtes gewissel oor hulle vooruitskouings vir 
die komende somerreënseisoen. Daar kan maar vertrou 
word dat hulle mettertyd goeie vordering sal maak met 
hierdie uiters belangrike taak. Vooraf kennis van ’n 
komende droogte sal uiteraard tot beter bestuur van die 
uitwerking daarvan bydra en die land groot bedrae geld 
spaar, om van verminderde ontberinge deur mens, dier en 
plant nie eens te praat nie.

